
Lendas da noite de San Xoán no Morrazo 

 

O sol e o lume, de propiedades purificadoras, relaciónanse coas divindades omnipotentes e 
son a figura principal dos cultos astrais. Alonso Romero  fala do solsticio de verán no S. Xoán como 
unha data na que o sol inicia un debilitamento progresivo cara o inverno e apuntala co desexo 
campesiño de axudar ao nacemento da deidade solar con fogueiras e cerimonias que poidan afastar 
ós malos espíritos que danan as colleitas. 

Moaña conta cunha riqueza de lendas que falan de mouras, vellas ou fadas que saen na noite 
de San Xoán ás beiras de pozas e ríos. Pousan enriba dos penedos ou preto das ermidas. 

Mentres esperan a alguén que poida desencantalas alisan os longos cabelos dourados, cun 
peite de ouro. Estes míticos personaxes adoitaban lucir mantas cheas de ouro, moedas e xoias, ben 
espalladas afín de seren asolladas coa chegada do amencer. Hai etnógrafos que coidan ver nestas 
lendas, certos atributos relacionados coa inmortalidade ou mesmamente coa resurrección. Lendas 
con estas propiedades tense recollido nos lugares de A Meixoada, Os Remedios, Caiagua, Poza da 
Moura, Gagán e Paralaia. 

Alonso del Real paraleliza as lendas das mouras que aparecen peitándose na noite de S. 
Xoán, cun vello ciclo mitolóxico do mundo mediterráneo en relación coa fertilidade. 

 

MONTE DA PENA 

Pola noite de San Xoán no Monte da Pena, mesmo debaixo da Pedra, saen as bruxas 
danzando. Vanse colocando arredor da peneda. 

Unha bruxa que leva o pelo de ouro e que vai acompañada dun cervo branco no ombreiro, 
manda sentarse ao seu carón. 

Máis tarde a bruxa-xefe manda percorrer doce veces arredor da igrexa e posteriormente 
doce veces polo cemiterio, parándose nas sepulturas onde teñen algún familiar. Debaixo da laxe que 
aínda existe, contan os vellos que había un burato moi longo.  Parece que é dunha mina e que chega 
ata a Serra de Coiro a dous quilómetros mais ou menos.  Hoxe, a entrada está pechada. 

Din que nas Noiteboas un engado dunhas luces que saían de alí e que calquera que se 
achegaba, fuxía para dentro. Un día, unha muller foi ao lago Espiñeiro que se atopaba na ladeira sur 
do Monte da Pena para regar unha veiga que estaba encantada porque se lle aparecía unha man que 
a chamaba para que fora alí. 

Para desfacer este encanto tiñan que ir na noite de San Xoán tres curas e dar sete voltas a 
laxe do Monte pero na terceira volta escorrentaron e fuxiron correndo, sen saberse o que miraron. 

 

PARALAIA 

Na noite de S. Xoán, sae unha moura vella a asollar ouro nunhas mantas e, se alguén se 
asomase e dixera "Pipar do Saco", a vella encheríallo de ouro. 

➢ 

As 12 da noite de S. Xoán sae da cova unha princesa moura a peitearse. Para desencantar o 
tesouro que alí había, tíñase que entoar unha cantiga, cuio comezo dicía. 

¿Que fas aí vella moura, cos panos cheos de ouro?  

 Perdeuse o resto da cantiga, pero outro informante asegura que era así: 

Paralaia, Paralón 

Deixaches a miña alma 

e o meu corazón. 

➢ 

Pola fogueira de San Xoán saía unha princesa moura, do buraco, moi guapa. Ela lavábase e se 
peiteaba coas augas do mar que alí chegaban. Os que intentaban mirala non volvían. 

(Rfa.  Colexio de Reibón, 1986). 

➢ 

Hai quen di que se entras na cova podes ir ate Darbo. Pola noite de San Xoán saía unha 
fermosa muller de longos cabelos dourados, toda vestida de branco, portando unha palangana e un 
peite de ouro puro. 

O que lle tire unha pedra e consiga facerlle sangue, terá todo ouro. Pola contra, se non lle 
acada ou non lle fai sangue quédase encantado para sempre. 

(Rfa. Colexio de Reibón, 1986). 

➢ 

Na Paralaia hai tres pedras iguais que corresponden a tres princesas mouras encantadas. Só 
alguén moi valente pode desencantalas se vai ás doce da noite de San Xoán ao monte e non deberá 
asustarse do que mire. 

(Rfa.  Cándida Soaxe Pena. 37 anos.  Colexio de Quintela 1986). 

 

TIRÁN 

COVA DA LONDRA (LONTRA) 

A cova chegaba ata o monte dos Remedios e estaba habitada por unha lontra, animal peludo 
con garras e fortes dentes que rompía os aparellos dos mariñeiros e comía "á xente". 

(A cova está debaixo mesmo do cemiterio de Tirán, e coa preamar chega a entrar auga nela.  
Na festa de S. Xoán que se celebrou sobre o 1965 ou 1966, (non é seguro o ano),  un grupo de mozos 
e mozas baixaron á praia, facendo apostas para introducirse na cova. 

Cando os máis atrevidos metéronse nela, a sorpresa foi moi grande ó comprobar un 
resplandor vermello emanado dende o fondo. O acceso a esa luz era tan estreito que a penas cabía 
un brazo. As hipóteses que se barallaron da procedencia desa luminosidade foron moitas. A máis 
acertada sería o "Lume fatuo" emanado dos osos caídos do cemiterio). 

 

CASTRO DOS REMEDIOS 

Na noite de S. Xoán saían unha velliñas a asollar mantas cheas de ouro. Nesa noite, ninguén 
quería pasar por alí por medo a un encanto. 

No Castro dos Remedios ergueuse unha ermida dedicada a N. Sra. dos Remedios, outrora 
chamada a virxe do Castro (Século XVII). Diante da porta principal da capela atópase unha pedra case 
que esférica posta alí adrede que conserva unha clara gravación serpentiforme. Isto deu lugar á 
formación de moitas lendas que na realidade son variación unhas doutras. 

➢ 

Tódolos anos polo San Xoán, despois de apagarse as fogueiras, aparecía, no monte dos 
Remedios unha muller vella, sentada na pedra que hai diante da capela. A súa postura inmóbil, e cun 
bastón na man, só era alterada cando alguén se acercaba. 

Ao ir o seguinte día para intentar localizala, atopábase unha gran serpe movéndose arredor 
da igrexa. 

Segundo di a xente, a vella foi quen matou a serpe que está gravada na pedra. 

(Rfa. do Colexio de Tirán) 

➢ 

A pedra tiña un xeroglifo e a serpe convertíase en bruxa. 

A serpe aparece enriba da pedra e asústase ao mirar alguén. 

Cando aparece a cobra na noite de S. Xoán, de seguido aparecen bruxas que brincan arredor 
da ermida, para desaparecer no amencer. 

(Variantes recollidas no colexio de Madreboa-Tirán 1986). 

 

MOAÑA. (SAN MARTIÑO). 

MONTE DO AGUDELO. 

Na fonte Seca, debaixo do Agudelo, tódolos anos pola noite de S. Xoán, saía unha moura de 
cabelos dourados a peitearse e cando miraba a alguén desaparecía. Din que foron Manuel Pena e 
Agustín Chapela ás 12 da noite cun "Cipranillo", que era da facheira de Broullón, a buscar un tesouro, 
e canto máis cavaban, máis sabandixas saían, ata que fuxiron arrepiados. 

 

BROULLÓN. 

Na noite de S. Xoán saía unha vella en Broullón a asollar unhas moedas de ouro e un home ó 
mirala achegouse. Achegouse tanto que desapareceu. Din que é un encanto por obra do demo. 

(Rfa. do Colexio de Reibón, 1986) 

 

OS TORREIROS. BROULLÓN. 

Na noite de San Xoán, un piñeiro púñase da cor do ouro. 

 

A MEIXOADA. 

No camiño vello que ía de Moaña a Bueu, pola noite de S. Xoán, saía unha moura coas 
mantas cheas de ouro para asollalas. 

(Cando se refiren "asollar" de noite, queremos entender que agardarán ó amencer para 
recibir os primeiros raios solares) 

 

COSTA GRANDE-BERDUCEDO 

Na noite de San Xoán, saía ás 12 en punto un culebrón. O que o collera tería moito ouro. 

MEIRA. 

LAXE DOS VIVEIROS. 

Na mañá de S. Xoán, ao saír o sol, aparecía unha moura a peitearse e asolla-las sabas cheas 
de ouro. Pouco antes do amencer, unha muller mirouna e ao decatarse a moura, díxolle que volvera 
á mesma hora do día seguinte que a toparía convertida en cobra para enroscárselle ó corpo ata 
darlle un bico na cara e que non tivera medo, pois tería a súa felicidade. 

Foi a muller ó día seguinte e acontecen tal como llo dixera mais no intre de darlle o bico a 
muller arrepiouse, facendo fuxir á cobra que non volveu  saír. 

A pedra ao pisala sona valeira. 

(A lenda sitúase preto do petróglifo de Pozo Garrido) 

 

CAIAGUA. 

Na fonte de Caiagua, saía pola noite de San Xoán unha muller a peitearse cun peite de ouro. 
Para desencantala había que ser moi valente porque aparecía en forma de serpe e había que levar 
unha bola de pan e metela na boca. 

Tamén dicían que había ouro, pero non se podía nomear a Deus, senón desaparecería todo, 
por ser obra do demo. 

(Rfa.  Colexio de Reibón, 1986). 

 

LAXE NEGRA.  COUSO. 

Na noite de S. Xoán, sae unha galiña con pitos. (Na pedra desta lenda incompleta ha uns 
restos de gravados rupestres). 

 

OUTEIRO DA GRELA. 

Outra das variantes da Torre de Meira. Di que os mouros deixaron os tesouros na Cova e na 
mañá de San Xoán saían unhas fadas que se sentaban a peitearse con peites dourados sobre unha 
manta brillante. 

 

DOMAIO 

POZA DA MOURA 

Na noite de San Xoán saía da poza unha moura agardando ó amencer para asollarse. 

 

 


